
	ШААЛУУ ХҮҮ МАУГЛИ - 6
 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн “ШААЛУУ ХҮҮ МАУГЛИ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХАВРЫН ГҮЙДЭЛ

	Зэрлэг ноходтой тулалдаж, Акела үхсэний дараах хоёр дахь жилд Маугли арван долоон нас хүрчээ. Жаахан л бүгчим халуун болбол ямагт усанд орох, үргэлж хүчтэй хөдлөхийн хажуугаар хамгийн шим тэжээлтэй хоол унд хэрэглэх тул Мауглийн бие бялдар чийрэг, тэнхээ их, арван долоон настай гэшгүй өндөр гоолиг ажээ. Ой модны зэм ажиглах хэрэг тохиолдвол тэр нь нэг гараараа мөчрөөс дүүжигнэн хагас цаг гаруй байж чаддаг ажээ. Түүнчлэн давхиж буй залуу бугыг хөөн гүйцэж, эвэрдэн барьж унагадаг аж. Умар зүгийн намаг газар орших том зэрлэг гахайг ч хөлдөн авч газар саван алж чадна. Жунглийн Амьтад, Мауглийн ухаан санаанаас айдаг байсан бол одоо түүний хүч чадлаас айх болж, Мауглийг хувийн хэргээр, энгийн тайван явж байхад нь ч түүний дөхөж ирж байгаа тухай шивэр авир хийцгээж зам зайлцгаадаг байжээ. Гэсэн ч түүний харц зөөлөн хэвээр үлджээ. Түүний нүд, зодоон хийж буй үед нь ч гэсэн хар ирвэс Багирагийнх шиг галтай хурц болдоггүй. Түүний нүд зөвхөн, энгийн байдгаасаа арай л шийдэмгий, хөдөлгөөнтэй болдог, үүнийг нь Багира хүртэл ойлгож ядан гайхаж байдаг ажээ.

	Нэг өдөр энэ талаар Багира, Мауглигаас асуусанд тэр түүнд инээмсэглэн хариулсан нь:

	— Би ангаа алдсан үедээ ууртай байдаг. Мөн хоёр өдөр хоосон явбал бүр ч их уур хүрдэг. Миний нүдийг хараад энэ байдлыг минь мэдэж болдоггүй гэж үү?

	— Өлсгөлөн байгааг амаар чинь мэдэж болохоос бус, нүдээр чинь мэдэж болдоггүй. Агнаж, идэж, усанд сэлж байхад чинь чиний нүд, бороотой бороогүй үед хар чулуу нэг янз байдаг шиг ер өөрчлөгддөггүй гэж Багира түүнд хэлэв. 

	Маугли, ирвэсийг урт сормуусныхаа доогуур залхуутайяа харахад, Багира урьдын адил толгой бөхийв. Багира, өөрийнхөө эзэн хэн болохыг мэддэг байжээ. Тэр хоёр Вайнганги мөрний эргийн өндөр уулын хажууд хэвтэж байхад, өглөөний манан тэднээс доош цагаан зурвас болон татаж байв. Нар гарах үед эдгээр зурвасууд нь алтан шарга далай долгиолон буй мэт болон хувираад дээш хөөрөхөд, нарны намхан ташуу туссан гэрэл, Багира, Маугли хоёрын амарч байсан хуурай ногоонд тусжээ. Хүйтэн улирал төгсгөлдөө ойртож, модны навч хатан харлаад салхинд нэг янз ширжигнэн шуугих чимээ гарах болжээ. Нэг жижигхэн навч салхинд хийсэн салбалзаж байв. Энэ нь Багирын нойрыг сэргээв. Багира өглөөний агаарыг урт амьсгалан санаа алдаад битүү ханиалган гэдрэг харж, урд хөлөөрөө тэрхүү навчийг цохиж унагав. 

	— Жилийн улирал эргэв. Жунгли дэгжиж байна. Хэл ярианы шинэ үе эхлэх ойртож байна. Энэ навчхан хүртэл үүнийг мэднэ. Энэ нь ч тун сайн хэрэг дээ! гэж Багираа хэлэв. 

	Маугли бут өвсийг үндсээр нь булга татан аваад:

	— Өвс хагдарсан хэвээр байна. Хаврын Нүд (хонх шиг жижигхэн улаан цэцэг) ч бас л дэлбэрээгүй байна... Хар ирвэс Багира гэдрэг харан өнхөрч, зэрлэг муур мэт хөлөөрөө агаар хий самардахаа больсон бол уу? гэж хариулав. 

	— Аоу! гэж Багира дуугарав. 

	— Сонсооч, хар ирвэс чи мурилзан хөрвөөж, ханиалгаж, архирч, өвсөн дээр өнхрөхөө больсон бол уу? Чи бид хоёр жунглийн эзэн гэдгийг бүү март.

	— Тийм ээ, энэ зөв, хөвүүн, би сонсож байна. Мэдээж хэрэг, чи бид хоёр жунглийн эзэн! Хэн Маугли шиг ийм хүчтэй бил ээ? Хэн ийм цэцэн бил ээ? гэж Багира түргэн хөлбөрч босоод, бөөрнийхөө өрвийсөн үсний тоосыг сэгсэрч (Тэр, энэ үед ноолуураа гуужиж байсан) хэлэв. 

	Түүний дуу хачин жигтэй уянгалахад Маугли, хар ирвэс надаар даажигнаж байна уу даа гэж эргэж харав. Учир нь жунглид дуугаар утга ялгардаг үг олон байдаг. 

	— Чи бид хоёр жунглийн эзэд гэж би чамд хэлсэн шүү дээ. Би андуурлаа гэж үү? Хөвүүн үүнээс хойш газраар явахыг больж нисдэг болсныг би мэдсэнгүй гэж Багира давтан өгүүлэв. 

	Маугли тохойгоо өвдгөндөө тавьж, нар тусан буйн хөндийг ширтэн суув. Ойд нэг шувуу өөрийн хаврын дууны анхны эгшгийг эвгүй сөөнгө хоолойгоор аялахыг оролдов. Энэ бол хожим жунглиэр дүүрэн цуурайтах эгшиг төгс уянгат дууны зөвхөн сүүдэр нь байв. Үүнийг Багира мөн сонсжээ. 

	— Энэ бол улаан тоншуул Ферао. Би ч гэсэн өөрийнхөө дууг санах хэрэгтэй болж гэж Багира хэлээд цээжээ хүржигнүүлэн үе үе чимээгүй болж, юм чагнаад, өөрөө өөртөө дуу аялж эхлэв. 

	Энэтхэгийн жунглид жилийн улирал солигдох нь мэдэгдэм байдаг. Тэндэх улирал нь хуурай, борооны гэж хоёрхон л байх шиг боловч борооны ус, үүл, тоос зэргийг нарийн ажиглавал жилийн дөрвөн улирал дэс дараагаар солигдон байдаг ажээ. Жунглид хавар болох нь хамгийн гайхамшигтай нь юм. Учир нь нүцгэн цэвэр талыг шинэ цэцэг ногоогоор бүрхүүлэх явдал түүнд байдаггүй. Харин зөөлөн өвлийн өршөөж өвөлжүүлсэн ногоон навч нахиаг түргэн гарч ирэхэд эцэж цуцсан, хагас нүцгэн дэлхий өөрийгөө дахин залуу булбарай болсныг мэдэрдэг ажээ. Үүнийг ийм болгодог нь хавар бөгөөд Жунглийнхээс өөр тийм сайхан хавар хаа ч үгүй. 

	Жунглид хүнд агаарт нэвт шингэсэн үнэр танар буурч, хөгширч, эцсийн амьсгалаа хураах тэр өдөр хүрч иржээ. Энэ бүхнийг тайлбарлаж болшгүй бөгөөд харин мэдэрч болдог. Дараа нь анхилам сайхан шинэ үнэр гарч, ан амьтны үс ноолуур гуужих тийм нэгэн өдөр залгаад ирдэг. Үүний дараа бага зэрэг бороо ороход бүх мод, бударгана, хулс, хөвд, ургамлын шүүслэг навчис сэрж, дуу чимээтэйеэ өсөн ургаж эхэлдгийг сонсож ч болох билээ. Энэ дуу чимээний цаана үргэлжлэн дүнгэнэх чанга бус чимээ өдөр шөнөгүй үргэлжилдэг. Хаврын энэ шуугиан, хүнгэнэх дуу нь зөгийн жүнгэнэх дуу ч биш, усны шуржигнах дуу ч бус, модны орой салхинд шуугих нь ч биш, аз жаргалтай газар дэлхий наранд халж байгаа дуу юм. 

	Жилийн улирал солигдоход Маугли урьд ямагт баярладаг байв. Маугли хавар болсныг, анхны Хаврын Нүд цэцэг, өтгөн өвсний гүнд ургаснаар буюу Жунглид юутай ч андуурч үл болох хаврын анхны үүлээр мэддэг байжээ. Түүний дууг, шөнө одтой тэнгэрийн дор, цэцэг өтгөн ургасан чийглэг хөндийд сонсож болдог байв. Маугли тэнд том мэлхийнүүдийн найрал дууг дагаж дуулах буюу эсхүл хаврын шөнийн турш нисэнгүүт дуугаран байдаг жижигхэн уулийг шоолон уурыг нь хүргэдэг байжээ. Маугли, өөрийнхөө бүх амьтдын нэг адил жилийн дөрвөн улирлын дотроос хаврыг сонгон авдаг байлаа. Тэр хаврын цагт зөвхөн зугаацан цэнгэхийн тулд үдшийн бүрийгээс үүрийн цолмон гарах хүртэл шөнийн бүлээн агаарт тэнүүчлээд шинэ цэцгийн хэлхээг хүзүүндээ өлгөж, амьсгаадан хөхөрсөөр буцаж ирнэ. Дөрвөн чоно нь Мауглийн хамт жунглийг хэсэн тойрдоггүй, харин бусад чононуудынхаа зүг, тэдний хамт улин дуулахаар оддог байв.

	Жунглид оршин амьдрагчдад хаврын цагт хийх ажил мунддаггүй учир хэн аль төрлийн л амьтан байна, тэр төрлөөрөө л мөөрөх, улих, исгэчих зэргээр дуугаран ажилладаг байна. Тэдний дуун жилийн бусад улирлын дуунаас өөр байдгийн шалтгаан нь хаврыг хэл ярианы шинэ үе гэж нэрлэдэгт оршино. 

	Хаврын анхны өглөө болоход Мор тогос, улаан, хөх, алтан өнгө гялбуулан, шинэ анхилам үнэрийг мэдээлж байв. Бусад шувууд түүний дууг тосон авахад, Вайнганги мөрний эргийн хаднаас бүргэд хагших, морь янцгаах мэт Багирын сөөнгө дуу гарахыг Маугли сонсжээ. Тэртээ дээр, шүүслэг мөчир нахианы дунд сармагчнууд тонгочин хашхирцгааж байжээ. Маугли эргэн тойрон ажиглан харавч, модны дунд харайлдан үсэрцгээж буй инээдэмт сармагчнууд, уулын хажууд гоёмсог сүүлээ дэрвийлгэн дэлгэж бүжиглэн буй Мор тогосоос өөр зүйл үзсэнгүй. 

	— Жунглид шинэ анхилам үнэр ханхалж байна! Жаахан Дүү минь, санасан бүхэн бүттүгэй! Чи юунд хариу дуугарахгүй байна?гэж Мор тогос хашхирав. 

	— Жаахан Дүү минь, санасан бүхэн бүттүгэй! гэж Чиль элээ, эм элээний хамт доошлон бууж явахдаа унгалдан хэлэв. 

	Тэр хоёр элээ, Мауглийн хамар доогуур ойрхон нисэн гарахад хэсэг цагаан өд түүнийг шүргэв. Зааны бороо гэж нэрлэгдэх хаврын зөөлөн бороо, жунглид хагас мод газар зурваслан орж өнгөрөхдөө, найгасан залуу навчсыг нэвтлэн норгож, эцэстээ аянгын дуу аяархан нижигнүүлж, хоёр давхар солонго татуулав. Хаврын дуу хэсэг зуур чимээгүй болсон боловч Жунглийн амьтад бүгдийн өгүүлэх дуу нийлэн хүнгэнэж байв. Маугли, сүргийн уриаг хашхирсан боловч дөрвөн чонын нэг нь ч хариу дуугарсангүй. Тэд бусад чонын хамт хаврын дуу дуулж, хол байсан тул Мауглийн хашхирахыг сонссонгүй. 

	«Маугли өөрийнхөө өгүүлж байгааг буруу гэж мэдэрч байгаа боловч өөрөө өөртөө өгүүлсэн нь: Хэрэв Деканаас зэрлэг ноход ирэх буюу хулсанд Улаан Цэцэг бүжиглэвэл бүх жунгли уйлан хайлан, Мауглид гүйн ирж, түүнийг заан шиг том нэрээр нэрлэнэ дээ. Харин одоо, Хаврын Нүд улалзан цэцэглэхэд юунд нь болж, бүх жунгли цөөвөр Табаки шиг галзуурцгаадаг билээ...»

	Маугли энэ орой агнуураа эртхэн хийж, хаврын гүйдлийн үед биеэ хүндрүүлэхгүйн тул багахан идэв. Энэ бол цагаан шөнө гэж нэрлэдэг саруул шөнө байлаа. Бүх ургамал өглөөнөөс эхлээд энэ өдөр, сарын турш ургаснаас илүү ургаж амжсан байв. Өглөөхөн шар навчтай байсан мөчрийг Маугли хугалахад харин одоо шүүс дусалж байв. Мауглийн хөл дор хөвд ургамал өтгөн бүлээн болж аржийн ургаад, залуу өвсний хурц ирмэг гар зүсэхийг байжээ. 

	Маугли бахархан баярлаж хангинатал дуулсаар гүйхээрээ явав. Маугли Жунглийн өтгөн шугуй дундуур орж, умар зүгийн намгийг чиглэн буусан урт налуу энгэр лүү хурдлан явахад тэр газрын зөөлөн хөрс, хөлийн нь чимээг дарах учир энэ гүйдэл нь нисэлт мэт байжээ. Хүний гар дээр бойжсон хүн сэн бол сарны хуурамч гэрэлд замаа шилэн явахдаа нэг бус удаа бүдчин унах билээ. Гэтэл ой модонд он удаан жил амьдран дадсан Мауглийн хөл, биеийг нь өд мэт хөнгөн нисгэх ажээ. Түүний хөлд өмхөрсөн гуалин, далд чулуу тээглэхэд тэр алхаагаа ч удаашруулалгүй, хүч тамир ч гаргалгүй, түүн дээгүүр саадгүй үсрэн гүйж байв. Хэрэв газраар явах дургүй нь хүрвэл тэр сармагчин адил бат бэх чөдөр өвснөөс шүүрэн барьж мод өөд авираад, моддын үзүүрийн нарийн мөчир дамжин ойн замаар, дургүйгээ хүртэл дүүлэн явна. Тэгээд тэр, навч нь сагсайн ургаж, цагариглан унжсан, урт чөдөр өвсийг дамжин доошилж, дахин газар бууна. 

	Мауглид чийгтэй хадаар хүрээлэгдэж, халуун уур илч хуралдсан гүн хавчлууд тохиолдож байсан бөгөөд тэнд шөнийн цэцгийн, амьсгал давхцам анхилуун хурц үнэр маш нягт цугласан байдаг аж. Мөн зай завсаргүй их цэцэгтэй чөдөр өвснүүд, сарны гэрэл, тэгш өнцөгт судгаар дөрвөлжин гантиг чулуун шал мэт туссан ой самсаалууд, ууцаар тэврэн авах адил бүсэлхий, цээжээр татам ургасан залуу сөөгүүд зэрэг олон сонин хачин зүйлс Мауглид тохиолдож байжээ. Бас бутран нурсан хадан оройтой толгодын чулуун дээгүүр гүйж явахад айж сандарсан үнэгний үүрийн чулуу дээгүүр гүйх явдал ч олонтоо байжээ. Модонд соёогоо билүүдэж байгаа зэрлэг гахайн «чух чух» гэх холын сулхан дуу Мауглид сонсогдсоноо, дараа нь хоншоор нь цагаан хөөс болж, нүд нь гялалзаж, модны улаан шарга холтсыг мэрэн хуулж буй ганц бие гахай дайралджээ. Тэгээд эврийн харшилдах чимээ, шуухитнах хүрхрэх чимээ сонсож хажуу тийш эргээгүй сэн бол улайрсан хоёр одсын өмнүүр гарах байжээ. Тэр одоснууд толгойгоо бөхийлгөж, хойш урагш дайвалзан, энд тэндгүй сараачиж, цус нь гоожсон нь сарны гэрэлд судалтай мэт харлан харагдаж байв. Дээр дурдсан зүйлүүдээс гадна Жакала матрын, үхэр шиг мөөрөх дуун сонстох буюу заримдаа түүнээс үргэсэн хэсэг хорт могойнууд Мауглид довтлохоос өмнө Маугли тэднээс зугтаж амжаад, голын чулуун дээгүүр гүйн, ойн гүнд дахин ордог байжээ.

	Маугли тэр шөнө ийм маягаар, заримдаа дуулж, заримдаа хашхиран, намагт ойртож буйн тэмдэг болох цэцгийн үнэр ханхалтал өөрийгөө Жунглийн амьтдын дотроос хамгийн жаргалтайд бодон гүйж явжээ. 

	Гэтэл тэр намаг нь түүний их төлөв ан хийх газар бөгөөд тэр нь хамгийн алс ойн нэлээд цаана байдаг ажээ. 

	Энд ч гэсэн хүн бойжуулсан хүн сэн бол гурав алхаад гүнзгий ангалд толгойгоороо унах сан билээ. Гэтэл Маугли хөлдөө нүдтэй мэт, хөл нь довоос довд, нүдний туслалцаагүйгээр аяндаа дамжин явдаг байжээ. Маугли намгийн дунд зэрлэг нугаснуудыг айлган явж байгаад хажуу тийш хар ус руу тонгойж ургасан, хөвдтэй хожуул дээр суув. Мауглийн эргэн тойрон намгийн бүх амьтад хөгжилдөн байсны учир нь хаврын улиралд жигүүртэн аймаг туйлын соргог унтдаг бөгөөд шувуун сүрэг намгийн дээгүүр шөнийн турш мяралзан нисэх нь ч олонтоо байдагт оршино. Мауглийг өндөр зэгсний дунд суун дуу гиншин аялж, эвэршсэн хар өсгийдөө өргөс эрж суугааг хэн ч анзаарсангүй. 

	Зэрлэг эмэгчин одос, зэгсний дунд өвдөг дээрээ өндийж шуухирсан нь:

	— Хүн байна! 

	— У-у! гээд зэрлэг одос Меса (түүний балчиг дотор эргэлдэж байгааг Маугли сонсов) хэлсэн нь: — Энэ чинь хүн биш. Энэ бол зөвхөн Сионийн Сүргийн нүцгэн чоно байна. Ийм шөнө тэр, хойш урагш гүйж байдаг юм. 

	— У-у! Харин би үүнийг хүн гэж бодлоо гэж эмэгчин одос ногоо руу толгойгоо дахин бөхийж хэлэв. 

	— Чамд биш гэж хэлсэн шүү. Маугли гуай, энд аюултай гэж үү? гэж Меса мөөрөв. 

	«Маугли гуай, энд аюултай гэж үү?» гэж хөвүүн түүнийг шоолоод, 

	— Энд аюултай биш байгаа! гэж Меса үргэлж л бодож байх юм. Ой дотор хойш урагш гүйдэг Мауглигаас өөр нэг ч амьтан та нарыг хамгаалж, юу ч үл бодно. 

	Маугли зэгсний цаанаас одсыг гэтэж, түүнийг хурц хутгаараа бүлж алах бололцооны өмнө зүгээр зогсож чадсангүй. Бүх биеэ шавардсан том одос шалбаагаас тэсрэх сум адил чимээтэй сугаран гарахад Маугли элгээ хөштөл хөхрөв. 

	— Меса чи одоо Сионийн Сүргийн нүцгэн чоно чамайг яаж хариулж байгааг хэлж өг! гэж Маугли хашхирав. 

	— Чи юү? Чоно уу? гэж одос хөлөөрөө шавар нухчин, шуухираад, — Чамайг гэрийн мал хариулж байсан гэж бүх Жунгли мэдэж байна. Чи, тэр тариалсан талбайн тэндэх тоосон дунд хутгалдаж байгаа хүүхдүүд шиг л нэг хүүхэд. Чи, Жунглийн чоно, анчин л юм бол ингэж муусайн цөөвөр чоно шиг дэмий маяглаж шалбааг дундуур могой адил мөлхөж, миний нэрийг, миний ханийн дэргэд гутаах хэрэг юун? Хатуу газар гараад ир, хө! Би... би... гэж амаараа хөөс сахруулан хэлэв. Үүний учир бол бүх

	Жунглид одсоос өөр түргэн ууртай амьтан үгүйд оршино. 

	Маугли нүднийхээ харцыг өөрчлөлгүй, одсын шуухирч уухилж байгааг харж байв. Тал бүр тийш цацчин үсчиж байгаа чимээг нэвтлэн, ямар, нэг юм сонсож болмоор болох үед Маугли асуусан нь:

	— Меса, энэ намагт ямар хүн сүрэг амьдарч байдаг юм бэ? Эндхийн Жунглийг би мэдэхгүй. 

	— Умар зүг рүү яв! Үнээ хариулагч л ингэж даажигнана! Явж намгийн хажуугийн тосгонд энэ тухай ярь гэж, Мауглид нэлээд хорон үгээр ёжлуулсан одос ууртай хэлэв. 

	Хүн сүрэг Жунглийн тухай сонсох дургүй, чиний арьсан дээрх зумарсан шарх онц их гайхуулах юм алга. Тиймээс олон юм ярихын хэрэггүй. Тэртэй тэргүй би явж үзнэ. За, явъя! Тайтгарч үз! Шөнө болгон чамайг хариулахаар Жунглийн эзэн ирэхгүй шүү дээ. 

	Одос түүнийг хөөн дайрч чадахааргүй намгийн бамбалзуур луу Маугли харайн орж, уурласан түүнийг шоолон ёжилж цааш гүйв. 

	— Тээр тэнд, бүр газар дээр од буучхаж гээд Маугли түүнийг нүд салгалгүй гараараа дурандан харж, — Намайг худалдаж авсан одсоор тангараглая, энэ Улаан Цэцэг, Сионийн Сүрэгт намайг ирэхээс өмнө хажууд минь бадарч байсан юм. Би түүнийг харлаа. Одоо тэнүүчлэх цаг минь төгсгөл болжээ гэв. 

	Намайг үргэлжилсээр гал гялалзан буй өргөн нуга руу хүрч очив. Хүмүүсийн явдлыг Маугли сонирхохгүй болсоор их удсан боловч энэ шөнийн Улаан Цэцэг гялалзах нь түүний анхаарлыг шинэ олз мэт татжээ. 

	— Харъя байз, хүн сүрэг их өөрчлөгдсөн болов уу гэж Маугли өөртөө хэлэв. 

	Юу л дуртай болгоноо хийж байдаг өөрийн Жунглид байгаа биш гэдгээ Маугли мартаад, гал гялалзаж буй урцанд хүртлээ шүүдэр буусан өвстэй, хөлд хүнд замаар явжээ. Мауглийг тосгоны захад, хүрэхэд гурав дөрвөн нохой хуцав. 

	— Хо! гээд Маугли, чимээгүй сууж, чонын аяархан архиралтаар нохост хариу архирахад тэд тэр дороо дуугүй болов. Юу л болбол болог. Хүн сүргийн ичээнд хүрч ирэх хэрэг Мауглид ер нь юү байна?

	Олон жилийн өмнө өөр нэгэн сүрэгт хөөгдөж байхдаа өөр лүү нь нүүгэлдэж байсан чулуунуудын тухай санаад, Маугли уруулаа арчив. 

	Урцны үүд нээгдэж, түүний босгон дээр эмэгтэй хүн гарч ирээд гадаа харанхуй руу ажиглаж байв. Хүүхэд уйлахад тэр эмэгтэй түүн рүүгээ эргэж:

	— Унт! Энэ бол цөөвөр чоно, нохой сэрээсэн шиг байна. Удахгүй өглөө болно гэлээ. 

	Маугли ногоон дээр сууж, халуурсан мэт чичирч байв. Маугли энэ дууг сайн таньж лавтай мэдэхийн тулд, хүний хэл түүнд ямар амархан эргээд ирснийг гайхаж, аяархан дуудсан нь:

	— Мессуа! Мессуа минь! 

	— Намайг хэн дуудаж байна? гэж тэр эмэгтэй чичиргэнэсэн дуугаар асуув.

	— Чи үнэхээр мартсан гэж үү? гэж Маугли хэлэхэд түүний хоолой хатаж зангирав. 

	— Хэрвээ тэр чи мөн л бол миний чамд өгсөн нэр хэн бил ээ? Хэл, хэлэгтүн! гэж тэр эмэгтэй үүдээ хагас хамхиад нэг гараараа хэнхдэгээ дарав. 

	— Натху, Натху чинь! гэж Маугли хариулсан бөгөөд учир нь хүн сүрэгт Мауглийг анх хүрч ирэхэд түүнд Мессуагийн өгсөн нэр болохыг та бүхэн мэднэ. 

	— Хүү минь, орж ир! гэж тэр эмэгтэй дуудав. 

	Маугли гэрэлд гарч Мессуагийн царайг харахад, тэр нь Мауглид ихээхэн энэрэнгүй байсан ба хүн сүргээс Мауглийн аварсан тэр эмэгтэй мөн байв.

	Тэр эмэгтэй хөгширч үс нь цайсан боловч нүд, дуу нь хуучин хэвээр байв. Мессуа бүх эмэгтэйчүүдийн адил, Мауглийг ямар байхад нь орхисон тэр тэр хэвээрээ байна гэж бодож байсан бөгөөд Мауглийн цээжнээс толгойгоо өндийлгөн тотгонд тулсан толгойг нь хараад гайхжээ.

	— Миний хүү... Гэвч одоо энэ миний хүү бус ойн бурхан! Ай даа! гэж Мессуа, Мауглийн хөлд унаж үглэн шулганав. 

	Тосон дэнгийн улаан гэрэлд зогсож байгаа Маугли өндөр, бяртай, гуа сайхан, дал мөрөө бүрхсэн урт хар үстэй, анхилам үнэртэй цагаан цэцгийн хэлхээг углаж, хүзүүндээ хутга зүүсэн нь үнэхээр үлгэр домогт гардаг ойн бурхан гэхэд хялбархан үнэмших байв. Орон дээр үүрэглэж байсан хүүхэд босон харайж, айж чарлан уйлав. 

	Хүүхдээ тайтгаруулахаар Мессуаг эргэхэд Маугли, өндөр нам ваар савууд, үр тариатай авдар зэрэг түүнд сайтар дурсагдан үлдсэн юмыг харж хөдлөлгүй зогсож байв. 

	— Чи юү идэж уух вэ? Энэ бүгд чинийх, бид чиний тусыг хариулах ёстой. Гэтэл чи маань миний Натху гэж нэрлэсэн тэр үү, эсхүл чи үнэхээр ойн бурхан уу? гэж Мессуа шивнэв. 

	— Би Натху. Би гэрээсээ маш хол явжээ. Би энэ гэрлийг үзээд нааш ирэв. Чамайг энд байна гэж би бодсонгүй гэж Маугли хэлэв. 

	— Бид Канхиварт ирснээс хойш, миний нөхөр албанд ороод, бид энэ жаахан газрыг авав. Энэ гаpар, манай хуучин тосгоных шиг тийм сайн биш, гэвч бид хоёрт онц их юм хэрэггүй л дээ гэж Мессуа эрс шийдэмгий өгүүлэв. 

	— Тэр нэгэн шөнө тэгж их айсан нөгөө хүн маань хаана вэ?

	— Тэр үхээд хоёр жил болох гэж байна. 

	— Энэ? гэж Маугли хүүхдийг заав. 

	— Энэ бол хоёр жилийн өмнө төрсөн, миний хүү, хэрэв чи бурхан аваас энэ хүүд Жунглийн хайр өршөөлийг соёрхож, чиний... чиний амьтдын дунд, тэр нэгэн шөнө бид хөнөөгдөөгүй үлдсэний адил хэзээ ч хөнөөгдөхгүй болго. 

	Мессуа хүүгээ өргөхөд тэр нь айн эмээн байснаа болиод Мауглийн хүзүүнд зүүсэн хутга руу сарвайв.

	Маугли, хөвүүний жижигхэн гарыг хажуу тийш аяархан зайлуулав.

	— Хэрэв чи, барын авч одсон Натху мөн бол энэ хүү чиний дүү болно. Би гал түлье. Чи халуун сүү уу. Анхилам цагаан цэцгийн хэлхээгээ ав. Энэ чинь ийм жижигхэн тасалгаанд дэндүү их үнэртэй байна. 

	Маугли бүлээн сүү удаан оочилж уухад Мессуа түүний сэрвээг үе үе илэн, энэ нь түүний хүү Натху мөн буюу эсхүл Жунглийн нэг сайхан бурхан хоёрын алин болохыг бүрэн дүүрэн таньж эс чадавч Мауглийн амьд байгаад баясан байжээ. 

	— Хүү минь, гэж эцэст нь өгүүлэх Мессуагийн нүд бахдалтай гялалзан ертөнц дээр, — Чи хамгийн сайхан гэдгийг чамд хэн нэгэн хүн хэлсэн үү? гэхэд, энэ мэтийн зүйлийг Маугли ердөө сонсоогүй нь мэдээж хэрэг учир:

	— Юу гэнэ ээ? гэв. 

	Мессуа эелдэг баясгалантай инээмсэглэв. Мауглийн царайг харахад түүний сэтгэлд таатай байжээ.

	— Би хамгийн түрүүнд хэлж шив дээ? Ийм сайхан үгийг хүү нь эхээсээ сонсох нь ховор боловч тэгэх л ёстой байж дээ. Чи тун сайхан. Би бүх насандаа ийм гуа сайхныг үзээгүй юм. 

	Маугли өөрийгөө мөрөн дээгүүрээ харах гэж эргэлдэн байхыг Мессуа хараад инээд алдаж, бүр удаан хөхрөн инээхэд, түүний учрыг Маугли мэдээгүй боловч Мессуаг дагалдан инээж эхлэв. Бяцхан хүүхэд ч тэр хоёрын хооронд гүйж мөн инээж байв.

	— Байг, ахыгаа битгий доогло! гэж Мессуа бяцхан хүүхдийг барьж авч цээжиндээ тэврэн өгүүлээд,

	— Хэрэв чи ийм үзэсгэлэн гоогийн хагаст нь ч хүрч өсвөл бид чамайг вангийн бага охинтой суулгая. Тэгээд чи том заанууд унах болно. 

	Түүний ярьж байгаа үгнээс гуравны нэгийг нь Маугли арай ядан ойлгож байв. Дөчин мод гүйж ядарсан тэр, бүлээн сүү уугаад эргэж хажуулдан хэвтээд, мөчийн дараа нам унтахад Мессуа түүний нүд рүү нь унжсан үсийг гэдрэг илж, хөнжлөөр хучаад сэтгэл тэнүүн болов. 

	Ер хангалттай унтаж яваагүй тэр, энд айх юм байхгүй гэдгийг сайн мэдэж, Жунглийн заншлаар өдөр шөнийн турш унтжээ. Тэгээд Маугли сэрж босон харайхад урц шажигнан найгав. Маугли хучлага хөнжлөө, занга тор байна гэж зүүдэлжээ, Маугли тийнхүү зүүдлэн босоод ямар ч юмтай хамаагүй тулалдахад бэлтгэн, гэнэт хутгаа шүүрэн авахдаа ч нүд нь хараастай байсан боловч нойрноосоо гүйцэд сэрээгүй байжээ. 

	Мессуа инээмсэглэн, түүний өмнө оройн хоол тавьжээ. Мессуад галд утаж жигнэсэн хатуу боорцог, цагаан будаанаас гадна хэсэг гашуун хивгээс өөр юү ч байгаагүй бөгөөд үүгээр Мауглийг орой хүртэл буюу ямар нэгэн ан гөрөөнд залгатал гол зогоох ёстой байжээ.

	Намгаас ханхлах шүүдрийн үнэр, түүний хоол идэх хорхойг хүргэж, сэтгэлийг нь догдлоожээ. Хаврын гүйдлээ зогсоохыг тэр хүсэж байлаа. Бяцхан хүүхэд түүний гараас салахыг хүсэхгүй байснаас гадна Мессуа түүний урт хар үсийг самнахыг туйлын их хүсжээ. Мессуа жирийн хүүхдийн дуу аялан, түүний үсийг самнан суухдаа, Мауглийг хүүгээ гэж нэрлэхийн хажуугаар Жунглийг захирах түүний эрх мэдлийн өчүүхэн хувийг ч гэсэн бяцхан хүүд сургахыг хүсэж байжээ. 

	Урцны үүд хаалттай байсан боловч, Маугли танил дууг сонсож Мессуа өөд харахад, хаалган доогуур орж ирсэн том саарал савраас тэр цочин амаа ангайн байв. Үүдний цаана Саарал Ах бүтүү улин гоморхож байжээ. 

	— Яв, хүлээж бай! Намайг дуудаагүй байхад та хүрч ирэхгүй гэсэн шүү дээ! гэж Маугли Жунглийн хэлээр эргэж харалгүй хэлэхэд том саарал савар цааш алга болжээ. 

	— Чи өөрийнхөө... зарц нарыг... битгий авчир. Би... бид Жунглийнхэнтэй үргэлж найртай сайхан амьдарч байсан. Одоо ч найртай сайхан байна. Канхиварт очихоор гарсан тэр шөнийг сана. Тэгэхэд үүн шиг арван амьтан чиний өмнө хойно чинь явсан шүү дээ. Xавар болоход жунглийн амьтад намайг бүр ч мартчихаагүйг би үзэж байна. 

	— Ээж минь, би явлаа гэж Маугли босож хэлэв. 

	Мессуа номхон байдлаар хажуу тийш болсноо Маугли үнэхээр ойн бурхан мэт түүнд санагджээ. Мауглийг хаалганд дөнгөж гар хүрмэгц түүний хүзүүгээр тэвэрч үргэлж салахгүй тэврээд байх гэсэн эхийн санаа Мессуаг эзэмджээ.

	— Нааш ир, чи миний хүү мөн ч байсан, биш ч байсан, би чамд хайртай, чи нааш ир! Дүүгээ хараач, тэр ч бас гуньхарч байна гэж Мессуа шивнэв.

	Гялалзсан хутгатай хүн салж одоход бяцхан хүүхэд уйлав.

	— Дахиад ирээрэй. Энэ хаалга өдөр шөнө хэзээ ч чамд нээлттэй байна шүү! гэж Мессуа давтан хэлэв. 

	Мауглийн дотор эвгүй болж, хоолой нь зангиран, дуугарч ядан хариулсан нь:

	— Би дахиад заавал ирнэ... Тэгээд одоо... гэж хэлэнгүүтээ хаалганы цаана гарч, түүнд наалдан эрхэлсэн чонын толгойг хажуу тийш болгон,

	— Саарал Ах минь, чиний ирснийг би сайшаахгүй байна. Хэдийн намайг дуудахад та дөрөв юунд ирээгүй вэ?

	— Хэдийн?! Тэр чинь дөнгөж өчигдөр шөнө дөө. Би... бид... Жунглид шинэ дуу дуулж байсан юм. Чи мэдэхгүй байна гэж үү?

	— Тийм, тийм! 

	— Дуугаа дуулж гүйцмэгцээ би чиний мөрийг хөөж гүйсэн. Би бусдыгаа бүгдийг нь орхиж, бүх хүчээрээ чам руу гүйсэн юм. Жаахан Дүү минь, юу болох чинь энэ вэ? Хүн сүрэгтэй чи юунд хооллож, унтав аа?

	— Хэрэв намайг дуудахад та нар ирсэн сэн бол ийм явдал ер болохгүй байх сан гэж Маугли алхаагаа хурдасган хэлэв. 

	— Одоо тэгээд яах вэ? гэж Саарал Ах асуув. 

	— Намайг дуудахад та нар яагаад ирээгүйг одоо би мэдэхгүй байна гэж үү? гэж Маугли хэлэв. 

	— Бид дандаа чиний хамт... дандаа чиний хамт.. гэж Саарал Ах бувтнаад, Мауглийн өсгийг долоов.

	— Та нар миний хамт хүн сүрэгт очих уу? гэж Маугли шивгэнэв. 

	— Манай сүрэг чамайг хөөсөн тэр шөнө би, чиний хойноос яваагүй гэж үү? Чамайг талд унтаж хэвтэхэд чинь хэн сэрээсэн бил ээ?

	— Тийм ээ. Тэгээд дахиад?

	— Өнөө шөнө би чиний хойноос яваагүй гэж үү?

	— Тийм ээ. Тэгээд дахиад, Саарал Ах минь, дахиад юу байна?

	Саарал Ах дуугүй байв. Дараа нь тэр өөрөө хэлж буй мэт бувтнасан нь:

	— Нөгөө хар ирвэс үнэн үг хэлж шүү!

	— Тэр юү гэж хэлсэн юм бэ?

	— Эцсийн эцэст хүн хүндээ очдог юм. Манай эх ч тэгж ярьдаг байсан. 

	— Зэрлэг нохойн дайрсан шөнө Акела ч тэгж ярьж байсан гэж Маугли бувтнав. 

	— Бид бүхнээс ухаантай Каа ч тэгж ярьж байсан. 

	— Саарал Ах, чи юү гэж бодож байна?

	Саарал Ах хариу хэлэлгүй нэг хэсэг хатирч явснаа, цогингуут хэлсэн нь:

	— Жунглийн эзэн хөвүүн - миний үеэл дүү! Чиний зам бол миний зам, чиний сууц миний сууц, чиний олз миний олз, чиний үхлийн тулаан миний үхлийн тулаан. Би бусад гурвынхаа өмнөөс хэлж байна. Харин Жунглид юү хэлэх вэ?

	— Энэ тухай чиний бодсон чинь сайн байна. Олз хараад удаан хүлээх хэрэгтэй. Урагшаа явж бүгдийг Зөвлөлийн Хадан дээр дууд. Би юү санаж байгаагаа тэдэнд ярья. 

	Ямар ч цагт Мауглийг дуудахад, бүх Жунглийнхэн сэрвээнийхээ үсийг босгон цугладаг байсан бол тэд одоо тэгэхээ больж дуугаа дуулцгаах болжээ. 

	Маугли сайн мэдэх хадны жим замаар явсаар урьд түүнийг Сүрэгт оруулан авсан тэр газар зүрх шимшрэн гарч ирэхэд, тэнд зөвхөн түүний дөрвөн чоно, хөгширч сохрох шахсан Балу, Акелын эзгүйрсэн буурийг эргэн тойрон ороосон, хүнд биет хүйтэн цуст Каагаас өөр амьтан үгүй байв. 

	Маугли ирж газар суухад: 

	— Энд чиний зам төгсөж байх шив дээ, хүн минь? Жунгли түүнийг хөөгөөгүй ч байсан, хүн эцсийн эцэст хүмүүстээ очно. Үүнийг би Хүйтэн Ичээнд чамтай уулзсан үед мэдсэн юм гэж Каа өгүүлэв.

	Дөрвөн чоно бие биеэ хараад дараа нь Мауглийг гайхаж бишрэн харав.

	— Жунгли намайг хөөхгүй байгаа юм бий? гэж Маугли арайхийж хэлэв. 

	Саарал Ах ба бусад гурван чоно сэтгэл догдлон: «Биднийг амьд байгаа цагт хэн ч зүрхэлж чамайг хөөхгүй» гэж хэлтэл Балу тэдний үгийг тасалж:

	— Би чамд хууль зүй сургасан. Үг хэлэх эрх над байна гэж хэлээд, —  Хэдийгээр би өөрийн өмнөх хадыг үзэхгүй байгаа ч гэсэн алсыг харж чадна. Мэлхий хүү чи өөрийнхөө замаар явж, өөрийнхөө цус махны тасархайтай, өөрийнхөө Сүрэгт очиж амьдар. Тэгээд чамд хүчирхэг хумс, хурц шүд, цогтой нүд, үнэнч үгс хэзээ хэрэг болно, тэр үед Жунгли чиний төлөө бэлэн байна. Түүнийг чи ганцхан дуудах л хэрэгтэй. Энэ бүхнийг Жунглийн эзэн минь санаж яв гэж хэлэв.

	 

	 

	[image: хөхтөн амьтан, зурах, зураг-г агуулсан зураг

Автоматаар үүсгэсэн тайлбар]

	 

	— Мөн дундад Жунгли ч чинийх. Тэгэхдээ би Жижиг Амьтдын тухай яриагүй байна гэж Каа хэлэв.

	— Ах дүү нар минь! Би явахыг хүсэхгүй байна. Гэвч хоёр хөлийг минь татаад байх шиг байна. Энэ шөнөөс би яаж салж явах бил ээ? гэж Маугли тэдний зүг гараа сарвайн эхэр татан өгүүлэв. 

	— Үгүй ээ, жаахан дүү минь чи өөрөө харж үз. Энэ хэрэгт ямар ч ичгүүртэй зүйл алга. Балыг идээд бид сархинаг үүрийг нь хоосон орхидог шүү дээ гэж Балу давтан хэлэв. 

	— Гуужсан арьсанд дахин орж болдоггүй. Хууль ёс ийм л дээ гэж Каа хэлэв. 

	— Миний эрдэнэ минь сонс доо. Үгээр ч гэсэн, үйл хэргээр ч гэсэн чамайг энд хэн ч тогтоож чадахгүй. Чи өөрөө үз дээ! Жунглийн эзэнтэй хэн маргах бил ээ? Чи Жаахан Мэлхий хүү байхдаа тэр цагаан чулуунуудаар тоглож байсныг чинь би үзсэн. Мөн Багира, дөнгөж сая алсан одсоо чиний золионд өгч байхдаа чамайг бас үзсэн. Түүнчлэн тэр нэгэн үзлэгээс хойш зөвхөн бид л үлдэж, чамайг өргөсөн эх эцэг үхжээ. Хуучин чонон сүрэг аль эрт үгүй болжээ. Бас, Шер-Хан яаж сүйдсэнийг чи мэдэж байна. Зэрлэг ноход Акелыг алсан. Чиний мэргэн ухаан, хүч чадал байгаагүй сан бол бүх Сионийн Сүргийг тэд ноход сүйтгэх байсан. Одоо гагцхүү хөгшид үлджээ. Тэгээд одоо хүүхэд, Сүргийн зөвшөөрлийг гуйж байгаа бус, харин Жунглийн эзэн замаа сонгож байна. Хүн ба түүний зан заншилтай хэн маргах билээ гэж Балу хэлэв. 

	— Багира ба миний золионы одос яах бил ээ? Би гомдоочихгүй сэн... гэж Мауглийг хэлтэл, түүний үгийг тасалж, уулын хажуугийн хүнхлээс хүржигнэн шажигнасаар, урьд адил догшин хүчирхэг хөнгөн шаламгай Багира харайн гарч ирэв. 

	— Ингээд!.. гэж цус болсон баруун урд хөлөө ирвэс өргөж, — Ингээд би ирээгүй юм. Агнуур маань удаан үргэлжилсэн боловч Жаахан Дүү чамайг чөлөөлөх тэр хоёр настай одос одоо алагдаад бутан дунд хэвтэж байна. Бүх хэрэг гүйцлээ. Үлдсэн бүх зүйлийн талаар гэвэл би Балугийн нэг адил үг хэлнэ гээд тэр Мауглийн хөлийг долоож. — Маугли чамд Багира хайртай байсныг бүү март! гэж хэлээд харайлгаж одов. 

	Уулын хормойд Багира дахин удаан үргэлжилсэн чанга дуугаар;

	— Шинэ замдаа өлзийтэй сайн яваарай, Жунглийн эзэн минь! Багира чамд хайртай байсныг бүү март! гэж хашхирав. 

	— Чи сонсов уу? Өөр юм алга даа. Одоо яв даа, тэгэхдээ урьдаар нааш ир. Ухаант Жижигхэн Мэлхий хүү минь нааш ир! гэж Балу хэлэв. 

	— Арьсаа гуужихад амаргүй байна даа гэж Каа хэлэв. 

	Маугли энэ үед, нүдэн балай баавгайн бөөрөнд нүүрээрээ наалдан, түүний хүзүүгээр тэвэрч, эхэр татан мэгшин уйлахад, Балу түүний хөлийг долоох гэж тэмтчин оролдож байв. 

	— Одод сийрэв гэж Саарал Ах үүрийн өмнөх салхи үнэртээд, — Бид өнөөдөр хаана хэвтэх вэ? Одоогоос эхлээд бид шинэ замаар явцгаана гэлээ. 

	Энэ бол Мауглийн тухай өгүүллэгүүдийн сүүлч нь болно.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

